
[0250]                   ONBIKENDE MIDFRYSKE SKRIUWERS (IV) 

 

13. Yn It Beaken XXIII, s. 52 wiist K. Terpstra Jelmer Gellius Fortuin oan as 

skriuwer fan it ferske Op het twistboeck fen de geleerden Dirck Tadema (1698A) yn 

de frentsjerter Disputatio juridica de secundis nuptiis (Franeqveræ, 1698) fan 

Theodorus Tadema, Leov. Fris. As men dat ienkear wit, is it forliedlik om ek it fers 

Oon dij selve (1695B) yn de Disputatio philologica de Melchisedeco (Franeqveræ, 

1695) fan Petrus Hilarides, Franekera Frisius oan Jelmer Gellius Fortuin ta to 

skriuwen. Under it fers stiet: 
T 

D F. 

J G F. 

O A 

F. 

Men soe fansels tinke kinne, dat it fers troch trije persoanen skreaun is, allegearre 

oantsjut mei har patronymicum: T.D. Filius, J.G. Filius en O.A. Filius. Dêrtsjin pleitet 

lykwols it feit, dat de auteur himsels it hiele fers troch mei frijhwat klam "ick" neamt, 

en ek de yndieling fan de letters ûnderoan it fers sprekt winliken net foar dy útliz. 

Logysker is it om yn it ûnderskrift to ûnderskieden tusken in "sintrum" yn de 

middelste rigel: JGF. (de namme sels?), in "ynlieding" TDF. en in "neiskrift" OAF. En 

foar it "sintrum" JGF. soe ik winliken Jelmer Gellius Fortuin lêze wolle. Nou is it 

fansels hwat noedlik om in ôfkoarting op sa'n manier, ûnderstellenderwize, op to 

lossen, binammen as men noch net wis is fan hwat de letters deromhinne bitsjutte. 

Foar de "ynlieding" haw ik in nei myn sin noch wol oannimlike oplossing, TDF. soe 

bitsjutte kinne: Trogh Dijn Frjoun. Ik haw fan soksoarte ûnderskriften inkelde paral-

lellen jown yn Us Wurk Jg. 12, s. 40, nei oanlieding fan it ûnderskrift: Vyt aade 

kennisse troch D.F.J.G. Slimmer is it mei it "neiskrift" OAF. Mei dy letters bliuwt it 

rieden. Yn earsten soe ik mei myn hypothese net fierder gean wolle as: Trogh Dijn 

Frjoun Jelmer Gellius Fortuin OAF. 

   Jelmerus Fortuin is yn febrewaris 1691 yn it matrikel fan de frentsjerter akadeemje 

ynskreaun, en yn 1695 (of 1696?) fine wy him dêr wer as Jelmerus Gellius Fortuijn 

Juris Candidatus. Op 19 maeije 1696 wurdt Dr. Jelmerus Gellius Fortuin ynskreaun 

yn it matrikel fan de abbekaten by it Hof fan Fryslân. Fan de kant fan de tiidrekkening 

soe der dus gjin biswier tsjin wêze om 1695B oan J.G. Fortuin ta to skriuwen. Mar 

hoe stiet it mei de fersen sels? Beide fersen binne to lyts om útslútsel jaen to kinnen 

(1695B bistiet út 16 rigels, en 1698A út 20), mar inkelde oanwizingen kinne der dochs 

wol úthelle wurde. De ynhâld, it priizgjen fan de defendens, is yn beide fersen 

forskillend útwurke. In punt fan oerienkomst is de rie oan de lêzer om sels to harkjen 

nei hwat de defendens to sizzen hat: Elck gong der dat hy dy heer (1695B) en So 

gongh en harck mei noos en æer (1698A). De lêste fjouwer rigels fan 1698A bifetsje it 

nammeriedling dêr't de namme fan de skriuwer yn forburgen is, ûnderoan 1695B stiet 

in soarte fan riedling as ûnderskrift, ditkear yn de foarm fan in stikmennich initialen. It 

measte hâldfêst ha wy noch oan de stavering. Yn beide stikken wurdt gjin inkeld 

diakritysk teken boppe de letters brûkt, yn tsjinstelling ta de fiif oare fryske 

dissertaesjeferskes dy't ús út de 90-er jierren 

fan de 17de ieu oerlevere binne. In oanwizing, dat 1695B en 1698A fan deselde auteur 

binne, soene wy dêrnjonken binammen sjen kinne yn de - dochs wol hwat 

útsonderlike - ae-stavering yn wurden as forstaen, laen (1695B) en aede (1698A) en 

fierders b.g. yn de ou yn Friound' (1695B) en frioun (1698A), in wurd as ous (= ús) 

yn beide fersen, de ck yn wurden as ick, eack, elck, ontbrecke, forwecke (1695B) en 

Dirck, cloeck, boeck, harck (1698A), gh yn deughden (1695B) en sjoegh, heegh, 

trogh, gongh (1698A). In dúdlik forskil is dêrfoaroer, dat 1698A it teken æ hat (en 

seis kear brûkt), dat wy yn 1695B net fine; forlykje gean (1695B) en geæn (1698A). 

Op groun fan de fersen sels kinne wy it net mei wissichheit útmeitsje, mar alles 

meiinoar soe it boppesteande dochs wol tsjutte kinne op de wierskynlikheit, dat 1695B 

ek fan Jelmerus Gellius Fortuin is. 

   Jelmer Gellius Fortuin moat in soan wêze fan Gerard Fortuin en Janneke (Jancke) 

van Dalen, beide út Ljouwert, dy't op 6 sept. 1662 yn Ljouwert de geboadens oanjown 

hawwe 
1
)

 
en op 21 sept. fan itselde jier yn Hurdegaryp - alteast yn de tsjerklike 

gemeente Ryptsjerk-Hurdegaryp - troud binne 
2
). De heit, Gerard Fortuin, is op 22 

maert 1663 yn deselde gemeente doopt "na gedane belydenisse sijns geloofs"; hy wie 

doe "met attestatie van Leeuwarden gecoomen" 
2
);

 
op 17 juny 1663 is er mei 

attestaesje lidmaet yn Ljouwert wurden 
3
); op 9 jann. 1668 ynskreaun yn it 

boargerboek fan Ljouwert as “Monsr. Gerard Fortuin, geboortich van Amsterdam", op 

15 aug. 1673 wer mei attestaesje út Ljouwert oerkommen nei de gemeente Ryptsjerk-

Hurdegaryp mei syn frou "Juffr. Jancke van Dalen" 
2
),

 
op 17 des. 1674 - hy is dan 

ynwenner fan Hurdegaryp - op forsyk fan Jr. Douwe Carel van Unia, grytman fan 

Tytsjerksterdiel, troch Deputearre Steaten bineamd ta generale ontfanger fan 

Tytsjerksterdiel, en op 11 febr. 1675 troch itselde kolleezje as sadanich wer ontslein 
4
).

 
De mem, Jancke van Dalen, is op 1 aug. 1641 yn Ljouwert doopt as dochter fan 

Lambert van Dalen en Antie Pieters dhr. (troud op 15 des. 1626 yn Ljouwert). Dêr hat 

yn dy tiid mear as ien Lambert van Dalen west, mar as ik it goede spoar to pakken ha, 

dan is ús Lambert van Dalen, "geboortich van Dordrecht" 
1
),

 
foar de earste kear troud 

yn Ljouwert op 16 des. 1610, en waerd deselde Lambert van Dalen "van Dordrecht" 

yn 1611 boarger yn Ljouwert. Yn 1616 wurdt er neamd as "Burger en 

Sijdenlaeckencoper" yn Ljouwert 
5
). It hat der wol hwat fan, dat hy deselde is as de 

Lammert van Daelen de Jonge dy't op 15 juny 1639 ta skriuwer bineamd wurdt fan 

ritmr. Wilhelm van Haeren yn it plak fan "Lammert van Daelen de Olde, zijn Vader" 
6
). Op 21 okt. 1656 wurdt Antie Pieters as widdou fan Lambert van Dalen neamd 

7
).

 

   As bern fan Gerard Fortuin en Jancke van Dalen wurde doopt yn Ljouwert: Pouwels 

Jaspers (9-9-1663), Lambartus (19-2-1665), Elbartijna (30-12-1668), en yn 

Ryptsjerk-Hurdegaryp: Jelmerus (of Jilmerus?) (15-10-1671) en Petrus (12-8-1677). 

Jelmerus Fortuin is dúdikernôch neamd nei syn for- 
 

1) Stedsûndertrouboek fan Ljouwert. 

2) Tsjerkeboek Ryptsjerk-Hurdegaryp. 

3) Kopy ljouwerter lidmateboek op Stedsarchyf yn Ljouwert. 

4) Resolúsjes fan Deputearre Steaten fan 17 des. 1674 en l l febr. 1675. 

5) Ljouwerter autorisaesjeboeken W 1, f. 68r (7-2-1616). 

6) Resolúsjes fan Deputearre Steaten fan 15 juny 1639.  

7) Ljouwerter autorisaesjeboeken W3, f. 163r (21-10-1656). 

stoarne omke Jelmerus Bennema, dy't yn 1668 as "Monsr. Jelmerus van Bennema" 

"sijnde geboortich van Harlingen" deselde deis as Gerard Fortuin boarger yn Ljouwert 

wurden wie. Dy hie troud west mei Elbertie Pauli Fortuin († 1665), in suster fan 

Gerard, en makke Gerard Fortuin ta syn "universale" erfgenamt; op 5 maeije 1670 wie 

Jelmerus Bennema dea 
1
), 

   Jelmerus Gellius Fortuin - wy meije tinkt my wol oannimme, dat dy identyk is mei 

boppeneamde Jelmerus Fortuin - wie dus doopt yn Ryptsjerk-Hurdegaryp op 15 

oktober 1671, hy waerd yn febrewaris 1691, sa’t wy sjoen hawwe, ynskreaun oan de 

frentsjerter akadeemje, en nochris yn 1695 (of 1696?) as Juris Candidatus. Op 15 

maeije 1696 wurdt Jelmerus Gellius Fortuijn, der beijden rechten Doctor, en Advoc: 

voor den Hove van Vrieslandt lidmaet "op belijd: des geloofs" yn Hurdegaryp 
2
), en 

op 19 maeije fan itselde jier wurdt er ynskreaun yn it matrikel fan de abbekaten by it 

Hof fan Fryslân. In akte fan 19 juny 1699 yn Ryptsjerk wurdt ûnder mear tekene troch 

de abbekaet J.G. Fortuijn, as tsjûge 
3
). Op 8 jann. 1700 stiet er yn it tsjerkeboek fan 

Ryptsjerk-Hurdegaryp oantekene as „met Attestatie vertrocken nae leeuwaerden" en 

op 12 jann. 1709 komt er yn dat fan Ljouwert foar, mei attestaesje oerkommen "van 

Rijperkerk" (of fan Hurdegaryp?), op 17 april 1702 trouwe "Dr. Jelmerus Gellius 

Fortuijn" en "Juffr: Clara Beijlanus" (in dochter fan dr. Gerardus Beilanus) "beyde in 

dese stat" yn de Jakobiner tsjerke yn Ljouwert. Ut dat houlik wurde berne: Gerardus 

Johannes (d. 16-10-1707), Johannes Gerardus (d. 10-12-1710), Gerardus (d. 24-12-

1713), Johanna Elbartina (d. 29-5-1716), Paulus (d.12-5-1717), Justus Hendricus (d. 

26-6-1718). Op 3 maeije 1708 en op 2 maeije 1720 fine wy Fortuin as tsjûge yn de 

bylagen fan de Sivile Sentinsje 
4
);

 
beide saken spylje foar it greatste part yn 

Tytsjerksterdiel. Yn 1708 is er "oldt in sijn 37ste jaar", yn 1720 "old in sijn 

achtenveertighste jaar". Yn 1721 skriuwt er in roudicht by de dea fan Hobbe Baart van 

Sminia, riedshear yn it Hof fan Fryslân, dy't op 23 oktober 1721 yn Aldtsjerk 

forstoarn wie 
5
). Op 26 juny 1729 forstjert Fortuin 

6
),

 
op 4 july wurdt "Dr. Gelmerus 

Fortuijn in de Heerestraat" ynskreaun yn it ljouwerter bigraffenisboek ûnder 

"Iacobiner en Wester Kerck”. Yn 1727 wie syn frou al forstoarn (bigroeven 12 nov.) 
7
),

 
en op 3 aug. 1729 wurdt as kerater oer de neilitten soannen fan "Dr. Jelmerus 

Fortuin in Leven Advt, voor den Hove van Frieslandt": "Johannes Fortuin, Faendr. 

van een Compagnie Jnfanteri oud 18 ende Gerrardus Fortuin oud omtrent 16 Jaren" 

bineamd "Claas Boorsma Mr. Timmerman in dese stad" (= Ljouwert) 
8
). 

   As wy gelyk ha mei ús ûnderstelling, dat Jelmer Gellius Fortuin de auteur fan 
 

1) EEE3, fol. 488-489. 

2) Tsjerkeboek Ryptsjerk-Hurdegaryp. 

3) Hypteekboek Frentsjerterdiel LL9, f. 112; sjoch ek M.R. Idema Greidanus, Het geslacht 

Greidanus ['s-Gravenhage, 1933], p. 243. 

4) Bylagen fan de Sivile Sentinsje, 163-23 en 367-19. 

5) Yn: Rouklagten, uitgeboezemt over het droevig en schadelyk verlies van . . .Hobbe Baard 

van Sminia, ... Leeuwarden 1721 (P.B. Ljouwert C7763ux), Sjoch ek Wumkes, Stads- en 

Dorpskroniek van Friesland I, p. 54, 

6) Matrikel fan abbekaten oan it Hof fan Fryslân (ûnder 19-5-1696) (MMM op R.A. yn 

Ljouwert). 

7) Ljouwerter bigraffenisboek. 

8) Ljouwerter autorisaesjeboeken W14, fol. 18
v
. 

1695B is, dan hat er it fers oan Petrus Hilarides skreaun tsjin de ein fan syn stúdzjetiid 

of krekt dêrnei. It fers oan Dirck Tadema (1698A), dat wis fan Jelmer Gellius Fortuin 

is, sil wêze út de tiid, dat er as abbekaet yn Hurdegaryp wenne. 
   
 


